
యాధికునిఁ గుమారకుఁగాఁ గాంచితి

వాఱుదళంబుల మంత్రకుసుమమున

నలిరాజము క్రియ లలిఁ గ్రీడించితి

వొడనం బెన్నకుఁగాఁ దత్కాంతప

యోధరమున నోహోయని పలికితి

నడుఁబ్రియమున బాణాసురుమోసలఁ

గాచుటకును నిరవధికృప చిలికితి

బలువిలు గొని నిబ్బరముగ మోఁదిన

బలమర్ధననందనుఁ జేపట్టితి

దళదళమను ముమ్ములుకుల మెఱుఁగులు

దట్టపఱుచుశూలము చేపట్టితి

నవముక్తాఫలవర్ణంబున గగ

నము మోచిన నందెన బల్లించితి

అవితథమై సర్వధూరావంబగు

నయ్యీశ్వరశబ్దముఁ జెల్లించితి

సకలచరాచరసృష్టిస్థితిలయ

సంధానము నీపాలిదయై తను

నకలంక మమేయ మనుత్తమమగు

నాపరతత్త్వవిభూతియు నీదగు

నిను నింతంతని గురుతింపఁగ నా

నీరజభవముఖ్యులు నేర రనఁగ

ఘనభవపాశనిబద్దులు మాదృ

గ్జను లర్హింతురె నీమహిమఁ గనఁగ

భక్తజనావన పరతంత్రత చే

పట్టుము నన్ను గుణత్రయభాస్వర!

భక్తిముక్తిఫలదాయక శంకర!

భూతేశ్వర! యైశ్వర్యవికస్వర!

